
कौशल विकास के लिए ड्राइविंग स्कूल
*372. श्रीमती विजिला सत्यानंतः 
क्या सड़क परिवहन और राजमार्ग मंत्री यह बताने की कृपा करेंगे किः
(क) क्या यह सच है कि सरकार दो-दो एकड़ जमीन पर दो हजार ड्राइविंग स्कूल खोले जाने के बारे में विचार कर रही है;

(ख) यदि हां, तो तत्संबंधी ब्यौरा क्या है;

(ग) क्या यह भी सच है कि सरकार ने ड्राइविंग कौशल प्रदान कर कौशल विकास में हाथ बंटाने के लिए उद्योग को आमंत्रित किया है; और
(घ) यदि हां, तो इस पर सरकार की क्या प्रतिक्रिया है और तत्संबंधी ब्यौरा क्या है?

उत्‍तर
सड़क परिवहन और राजमार्ग मंत्री
(श्री नितिन जयराम गडकरी)
(क) से (घ):   एक विवरण सभा पटल पर रखा गया है ।
‘कौशल विकास के लिए ड्राइविंग स्कूल’ के संबंध में  श्रीमती विजिला सत्यानंत द्वारा दिनांक 2.4.2018 को पूछे गए राज्‍य सभा मौखिक प्रश्‍न संख्‍या *372 के भाग (क) से (घ) के उत्‍तर में उल्‍लिखित विवरण

-----------------------------------------------------------------------------------------------------------------

(क) एवं (ख)  सड़क परिवहन और राजमार्ग मंत्रालय ने सड़कों और पर्यावरण सुरक्षा को बेहतर बनाने एवं सड़कों पर समग्र आवागमन को सुदृढ़ करने के लिए वाणिज्‍यिक वाहन चालकों को गुणता प्रशिक्षण प्रदान करने के लिए ड्राइविंग प्रशिक्षण केन्‍द्र (डीटीसी) की स्‍थापना करने हेतु एक स्‍कीम की शुरुआत की है। राज्‍य सरकार के उपक्रम/एनजीओ/ट्रस्‍ट/कोऑपरेटिव सोसाइटी/वाहन विनिर्माता/फर्म आदि जैसी कोई भी विधिक इकाई जो राज्‍य अथवा केन्‍द्र सरकार के अधीन विधिक रूप से पंजीकृत हों, इस योजना के अंतर्गत आवेदन करने के पात्र हैं। डीटीसी की स्‍थापना किए जाने के लिए अपेक्षित भूमि लगभग 2 एकड़ है जिसे आवेदक द्वारा उपलब्‍ध कराया जाना होगा। 

प्रत्‍येक जिले में एक परियोजना को संस्‍वीकृत किए जाने के लिए प्रथम अनुरोध को प्राथमिकता दी जाएगी। तथापि, यदि अन्‍य जिलों से प्रस्‍ताव नहीं प्राप्‍त होते हैं तो 20 लाख से अधिक जनसंख्‍या वाले एक जिले के लिए अनुमोदन हेतु एक से अधिक परियोजनाओं पर विचार किया जा सकता है। 
सड़क परिवहन और राजमार्ग मंत्रालय द्वारा राज्‍य में ड्राइविंग प्रशिक्षण संस्‍थानों (डीटीसी) की स्‍थापना के लिए अधिकतम 1 करोड़ रुपए के अध्‍यधीन परियोजना लागत के 50 प्रतिशत की सीमा तक एक-बारगी सहायता प्रदान की जाएगी।
(ग) एवं (घ):  अनुमोदित दिशा-निर्देशों के अनुसार ड्राइविंग प्रशिक्षण केन्‍द्र की स्‍थापना करने के लिए इच्‍छुक कोई भी औद्योगिक इकाई इस स्‍कीम के अंतर्गत सहायता प्राप्‍त करने के लिए भी पात्र है।

